
განმარტებითი ბარათი
„საყოველთაო ჯანდაცვაზე გადასვლის მიზნით გასატარებელ ზოგიერთ ღონისძიებათა შესახებ“ საქართველოს მთავრობის 2013 წლის 21 თებერვლის №36 დადგენილებაში ცვლილების შეტანის თაობაზე“
საქართველოს მთავრობის დადგენილების პროექტზე:

ინფორმაცია პროექტის შესახებ

დადგენილების პროექტის მომზადება განპირობებულია შემდეგი გარემოებით:

1. მ.წ. 20 მაისს ჩატარდა პერინატალური სამსახურების რეგიონალიზაციის დონეების შეფასების  საკოორდინაციო ჯგუფის მორიგი სხდომა, სადაც ერთ-ერთ თემად განხილული იქნა „საყოველთაო ჯანმრთელობის დაცვის სახელმწიფო პროგრამის“ ფარგლებში პერინატალური სერვისის მიმწოდებელ დაწესებულებათა სელექტიური კონტრაქტირების ფარგლებში ხელშეკრულებების განახლების საკითხი.

სხდომის გადაწყვეტილებით, საკეისრო კვეთის შემცირების ღონისძიებების დანერგვა გადაიდო 6 თვით, შესაბამისად, „საყოველთაო ჯანმრთელობის დაცვის სახელმწიფო პროგრამის“ ფარგლებში, პერინატალური სერვისის მიმწოდებელ დაწესებულებებთან 2019 წელს დადებული ხელშეკრულებების ფარგლებში, შესაბამის საჯარიმო  სანქციებზე გამოცხადებული მორატორიუმი გაგრძელდება ახალი ხელშეკრულებების ფარგლებშიც მ.წ.  1 დეკემბრამდე.  ამასთან, ხელშეკრულების ერთ-ერთ მთავარ პირობად დაწესებულებებს  უნდა განესაზღვროთ რობსონის კლასიფიკაციით მოქმედების  და შესაბამისი ინფორმაციის მოწოდების ვალდებულება. ახალი ხელშეკრულების ამოქმედებიდან სამ თვის შემდეგ უნდა განხორციელდეს დაწესებულებების მიერ შესრულებული სამუშაოს ანალიზი და მიღებული შედეგების საფუძველზე დაიგეგმოს სელექტიური კონტრაქტირების განახლებული პირობები.


2. ქრონიკული   დაავადებების   სამკურნალო   მედიკამენტებით   უზრუნველყოფის სახელმწიფო   პროგრამის   ფარგლებში,  2017  წლიდან   ხორციელდება   ამავე   პროგრამით  განსაზღვრული ბენეფიციარების  გულ–სისხლძარღვთა   ქრონიკული  დაავადებების,  ფილტვის  ქრონიკული  დაავადებების, დიაბეტის   (ტიპი   II),  ფარისებრი   ჯირკვლის   ქრონიკული   დაავადებების,  ეპილეფსიის   და   პარკინსონის სამკურნალო  მედიკამენტებით  უზრუნველყოფა.  ამასთან,  ,,საყოველთაო  ჯანდაცვაზე   გადასვლის  მიზნით გასატარებელ  ზოგიერთ ღონისძიებათა  შესახებ’’  საქართველოს  მთავრობის  2013 წლის  21 თებერვლის  N36 დადგენილებაში   ცვლილების   შეტანის   თაობაზე’’   2020  წლის   6  თებერვლის   საქართველოს   მთავრობის დადგენილებით  შესული  ცვლილების თანახმად, დანართი  N1.9 – ის  გათვალისწინებით  (მედიკამენტებით უზრუნველყოფა),  ზემოხსენებული ქრონიკული დაავადებების სამკურნალო მედიკამენტების გაცემა ბენეფიციარებზე  ხორციელდება  არამატერიალიზებური  სამედიცინო  ვაუჩერის  სახით  წლიური  ლიმიტების ფარგლებში, ფარმაცევტული კომპანია /აფთიაქის მეშვეობით. შესაბამისი წლების ქრონიკული დაავადებების სამკურნალო  მედიკამენტებით უზრუნველყოფის სახელმწიფო  პროგრამის ფარგლებში ცენტრალიზებულად შესყიდული  ფარმაცევტული  პროდუქტის  ამოწურვამდე,  მიმდინარე  ეტაპზე,  ერთი  და   იგივე  კატეგორიის ბენეფიციართა   მედიკამენტებით   უზრუნველყოფა   მიმდინარეობს   ორი,  ერთმანეთისგან   დამოუკიდებელი პროგრამის მეშვეობით სხვა და სხვა აფთიაქებიდან.

ყოველივე ზემოაღნიშნულმა ძალიან გაართულა როგორც ადმინისტრირების პროცესი, ასევე, ბენეფიციარებისთვის მედიკამენტების  მიღების პროცედურები. ექიმს, ერთი პაციენტისთვის  სხვა და სხვა დასახელების მედიკამენტის  გამოწერა  უწევს  სხვა და სხვანაირად. შესაბამისად, ბენეფიციარებს მედიკამენტების აღება უწევთ  სხვა და სხვა  აფთიაქიდან,    რაც  მათი  მხრიდან  იწვევს  დიდ  უკმაყოფილებას  და  გაღიზიანებას.  ეს ყოველივე კი უარყოფით ზეგავლენას  ახდენს  ქრონიკული დაავადებების  სამკურნალო  მედიკამენტებით უზრუნველყოფის  სახელმწიფო  პროგრამის  ფარგლებში  ცენტრალიზებულად  შესყიდული  ფარმაცევტული პროდუქტის  ხარჯვის  მაჩვენებელზე  და  მედიკამენტის  სრულ  უტილიზაციამდე  რისკის ქვეშ  დგება  ზოგიერთი  ფარმაცევტული  პროდუქტის  გაუვარგისების  საკითხი  მოქმედების  ვადის  გასვლის გამო.

შესაბამისად,   ბენეფიციარებისთვის   მედიკამენტების   მიღების   პროცედურების   გამარტივების და ამასთან, ცენტრალიზებულად  შესყიდული  ფარმაცევტული  პროდუქტის  გაუვარგისების  თავიდან  აცილების მიზნით, სააგენტოს მიერ წარმოდგენილი წინადადების საფუძველზე, მიზანშეწონილად ჩაითვალა, სააგენტოს ბალანსზე რიცხული, ქრონიკული დაავადებების სამკურნალო   მედიკამენტებით   უზრუნველყოფის სახელმწიფო პროგრამის ფარგლებში, ნაშთის სახით არსებული  მედიკამენტები შესაბამის სამართლებრივ  საფუძვლებზე დაყრდნობით  გადაეცეს იმ ფარმაცევტულ  კომპანიებს,  რომლებიც ,,საყოველთაო   ჯანდაცვაზე   გადასვლის მიზნით   გასატარებელ ზოგიერთ ღონისძიებათა  შესახებ’’ საქართველოს მთავრობის 2013 წლის 21 თებერვლის N36 დადგენილების თანახმად,   ხელშეკრულებაზე    ხელმოწერით  ადასტურებენ  პროგრამაში  მონაწილეობის სურვილს  და ახორციელებენ მედიკამენტების გაცემას.

ამასთან, აღნიშნულ მიმწოდებლებს უფლება ეძლევათ, პროგრამის მოსარგებლეებზე გასცენ სააგენტოს მიერ გადაცემული ფარმაცევტული პროდუქტის ანალოგიური, ბრენდული დასახელების მედიკამენტი განსხვავებული სერიული ნომრით. აქვე, გასათვალისწინებელია, რომ გადაცემული ფარმაცევტული პროდუქტის ოდენობის პროდუქტის გახარჯვამდე, ამავე ფარმაცევტული პროდუქტის ფარგლებში მიმწოდებლების მიერ შესრულებული სამუშაო  არ ანაზღაურდება.



ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.


პროექტის მიღებით გამოწვეული საფინანსო-ეკონომიკური შედეგების გაანგარიშება

პროექტის მიღება არ გამოიწვევს დამატებით საბიუჯეტო ხარჯებს. 

პროექტის მოსალოდნელი შედეგები

პროგრამის ადმინისტრირების გაუმჯობესება.


პროექტის განხორციელების ვადები

ცვლილება ამოქმედდება გამოქვეყნებისთანავე.



პროექტის ავტორ(ებ)ი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.



